
JSTGA A’ZOLIK YANGI 
O‘ZBEKISTONNI JAHON 
IQTISODIYOTIGA 
OLAMSHUMUL 
INTEGRATSIYALASHTIRADI

So‘nggi olti yilda mamlakatimiz xalqaro moliyaviy institutlar bilan o‘zaro manfaatli hamkorlik mas-
alasiga jiddiy e’tibor berib kelmoqda. Bu borada turli iqtisodiy tashkilotlar bilan o‘zaro hamkorlik asosida 
milliy iqtisodiy va ijtimoiy taraqqiyotni jadallashtirish masalasiga ustuvor maqsad sifatida yondashilmoqda. 
Jahon savdo tashkiloti – dunyodagi eng yirik xalqaro iqtisodiy, jahon mamlakatlarining o‘zaro savdo hamda 
savdo siyosati rejimini boshqaruvchi xalqaro tashkilot. Xalqaro savdoda tashkilotga a’zo va ishtirokchi 
mamlakatlar uchun majburiy bo‘lgan tamoyillar va qoidalar belgilangan hukumatlararo ko‘p tomonlama 
shartnomalar asosida faoliyat olib boradi. Tariflar va savdo bo‘yicha bosh kelishuv (General Agreement 
on Tarifs and Trade – GATT) negizida tashkil qilingan. BMT tizimiga kiradi. Bosh idorasi Shveytsariyada 
(Jeneva). JST jahon savdosi qoidalarini ishlab chiqish yo‘li bilan davlatlar savdo siyosatiga ta’sir ko‘rsatish, 
savdo munosabatlarini erkinlashtiradigan va qat’iy tartib-qoidaga soladigan muzokaralar uchun yig‘ilishlar 
o‘tkazish, davlatlararo savdoda yuzaga keladigan nizolarni hal qilish va boshqa vazifalarni bajaradi. JSTning 
oliy organi – barcha a’zo mamlakatlar Vazirlar Konferensiyasi bo‘lib, kamida 2-yilda bir-marta o‘tkaziladi. 
Joriy ishlarga Bosh kengash (tovarlar savdosi bo‘yicha kengash, xizmatlar savdosi bo‘yicha kengash, intel-
lektual mulk masalalari bo‘yicha kengash), sekretariat, doimiy qo‘mitalar rahbarlik qiladi. JST faoliyati a’zo 
mamlakatlarning o‘zaro manfaatlarini turli tadbirlar (asosan boj imtiyozlari, to‘siqlari)ni qo‘llash bilan himoya 
qilishga qaratilgan. A’zo mamlakatlar JST talablarini bajarish bilan birga tashkilotning boshqa a’zolariga 
savdoda mumkin qadar qulaylik berish rejimini (birinchi navbatda boj tariflarini pasaytirish) qo‘llaydi, o‘z 
ichki bozorini chet el korporatsiyalari uchun ochiq qilish majburiyatini oladi.

O‘zbekistonning JSTga a’zo bo‘lishi katta mehnat talab qiladigan jarayon. Ayni paytda O‘zbekiston JST tarkibida 
bo‘lmagani uchun global iqtisodiy jarayonlardan chetda qolmoqda. 2019-yil iyul oyida O‘zbekiston JSTga a’zo bo‘lish 
uchun tashqi savdo rejimi to‘g‘risidagi yangilangan memorandumni ko‘rib chiqishga taqdim etgan paytda bosh-
langan. 2019-yil noyabrida Yevropa Ittifoqi O‘zbekistonning JSTga kirishi uchun 5 mln yevro ajratgan. O‘zbekiston 
Respublikasi Vazirlar Mahkamasining 2020-yil 28-maydagi “Jahon savdo tashkiloti bilan ishlash bo‘yicha idoralararo 
komissiya to‘g‘risidagi nizomni tasdiqlash haqida” gi qaroriga asosan Jahon savdo tashkiloti bilan ishlash bo‘yicha 
idoralararo komissiya tuzilgan. 2020-yil iyulidan buyon bir necha bor Investitsiyalar va tashqi savdo vazirligi O‘zbeki-
ston va JST mamlakatning mazkur tashkilotga a’zo bo‘lishi bo‘yicha qo‘shma ishchi guruh uchrashuvlari bo‘lib 
o‘tgan. Joriy yilning iyun oyi boshidagi davlatimiz rahbarining Jahon savdo tashkiloti masalalari bo‘yicha maxsus 
vakili lavozimi joriy etildi. Bu davlat rahbarining “O‘zbekistonning Jahon savdo tashkilotiga a’zo bo‘lish jarayonini 
jadallashtirishga doir qo‘shimcha chora-tadbirlar to‘g‘risida”gi qarorida belgilandi. Shuningdek, 1-iyuldan boshlab, 
Jahon savdo tashkiloti qoida va me’yorlariga muvofiq bo‘lmagan normativ-huquqiy hujjatlar loyihalarini ishlab chiqish 
taqiqlandi. Adliya vazirligiga milliy qonunchilikni Jahon savdo tashkiloti bitimlariga uyg‘unlashtirish funksiyasi yuk-
landi. Buning uchun ilgari maqbullashtirilgan shtat birliklari hisobidan qo‘shimcha 5 shtat birligi ajratiladi. Investitsi-
yalar, sanoat va savdo vazirligi tuzilmasida maxsus departament hamda yana 20 ta vazirlik va idoralar joriy shtatlari 
doirasida tegishli bo‘linmalar faoliyati yo‘lga qo‘yiladigan bo‘ldi. Xalqaro savdo markazi tomonidan “O‘zbekiston-
ning JSTga kirishiga ko‘maklashish” bo‘yicha besh yillik loyihasi Yevropa Ittifoqi tomonidan qo‘llab-quvvatlanmoqda. 
2020-yil fevral oyi da boshlangan loyiha O‘zbekistonning qo‘shilish jarayonidan foydalanish orqali iqtisodiyotni mod-
ernizatsiya qilish bo‘yicha rivojlanish rejalarini qo‘llab-quvvatlashga qaratilgan.

YIkkinchi jahon urushidan keyingi yillarda mamlakatlar bir-birlariga nisbatan tashqi savdoni erkinlashtirish 
siyosatiga o‘ta boshlashdi. Keyingi davrlarda esa globalizatsiyaning birinchi to‘lqini vujudga keldi. Xususan, tad-
qiqotlarga ko‘ra, Napoleon urushlaridan keyingi davrda transport xarajatlari va tashqi savdoga nisbatan siyosiy 
cheklovlarning barqaror qisqarib borishi resurslar va tovarlarning erkin harakatiga zamin yaratgan. Keyinroq, 
Birinchi jahon urushigacha davom etgan mazkur integratsiyalashuv jarayonlari tarixda globalizatsiyaning bir-
inchi to‘lqini sifatida e’tirof etilgan. Mutaxassislar orasida tashqi savdoning erkinlashtirilishi mamlakatlar o‘rta-
sida turli mojaro va urushlar yuzaga kelishi ehtimolini kamaytiradi hamda mamlakatlar o‘z ustunliklaridan foyda-
langan holda mavjud salohiyatini yuzaga chiqarishiga imkon yaratadi hamda pirovardida farovonlikning oshishi 
va iqtisodiy o‘sishning tezlashishiga xizmat qiladi, degan qarashlar mavjud. Shu nuqtayi nazardan, Ikkinchi 
jahon urushidan keyingi davrda dunyo miqyosidagi jadal o‘sish sur’atlari yuqoridagi qarashlarning isboti, de yish 
mumkin. XX asrning oxiriga kelib 1995-yilda, salkam o‘n yil davom etgan muzokaralardan so‘ng, davlatlar 
o‘rta sidagi savdo aloqalarini tartibga solish, xalqaro savdoning bir maromda va imkon qadar erkin amalga 
oshirilishini ta’minlashga mas’ul xalqaro tashkilot JST ga asos solindi. Tashkilotga a’zo bo‘lish O‘zbekistonda 
tashqi savdoga nisbatan to‘siqlarning hozirgi darajadan pasayishiga olib keladi, ayni paytda dunyo mamlakat-
lariga integratsiyani kuchaytiradi. Albatta, tashqi savdoga nisbatan to‘siqlarning qay darajada qisqarishi a’zo 
davlatlar bilan bo‘ladigan muzokaralar davomida kelishiladi. Bunda asosiy hamkor davlatlar (Xitoy, Rossiya, 
Qozog‘iston, Turkiya va boshqalar) bilan bo‘ladigan muzokaralar hal qiluvchi muzokaralar hisoblanadi.

Umuman olganda, tashkilotga a’zo bo‘lish O‘zbekiston tashqi savdosining hozirgiga nisbatan erkinroq 
bo‘lishiga zamin yaratadi. Davlatlar orasida integratsiyalashuv jarayonlari kuchayib borishi bilan mintaqaviy 
integratsion tashkilotlar ham rivojlana boshladi. Xususan, Yevropa Ittifoqi bunday tashkilotlarning eng birin-
chilaridan hisoblanadi. Mintaqaviy integratsion tashkilotlar turli jihatlariga ko‘ra bir-biridan farq qiladi. Birinchi 
navbatda, integratsiya jarayonlarining turli bosqichlari mavjud bo‘lib, hozirgi kunda integratsion tashkilotlar 
o‘rtasidagi farqni keltirib chiqaruvchi asosiy omil ham aynan tashkilotning qaysi bosqichda ekanligi hisoblanadi. 
Jahon savdo tashkilotiga a’zolik bu maqsadlarni amalga oshiruvchi asosiy qadamlardan biri desak aslo mubo-
lag‘a bo‘lmaydi. Mazkur tashkilot o‘tmishiga nazar soladigan bo‘lsak, 1995-yilning boshida asos solingan. Ayni 
paytda tashkilotga 164 ta davlat a’zo. Jumladan, BMT ga a’zo davlatlarning ko‘pchiligi bu tashkilotga a’zo. Dav-
latimiz rahbari joriy yilning 14-aprel kuni Jahon savdo tashkilotiga a’zo bo‘lish jarayonlari va istiqbollariga oid 
taqdimot bilan tanishdi. Ilgari mamlakatimiz eksportining yarmi paxta tolasiga to‘g‘ri kelardi. Uning eksportidan 
to‘liq voz kechilgandan keyin, tayyor kiyim-kechak eksporti 4 baravar ko‘paydi. O‘tgan yil natijalariga ko‘ra, 
to‘qimachilik mahsulotlari eksporti 3 milliard 300 ming dollarni tashkil etdi.

Bu borada 2021-yilda davlatimiz rahbari O‘zbekiston GSP+ tizimiga qo‘shilgani natijasida Yevropa bozo-
riga tayyor mahsulot eksporti 1,5 baravar oshdi. Tashqi savdoda tayyor mahsulot eksportini ko‘paytirishda 
Jahon savdo tashkilotiga a’zo bo‘lish yanada keng imkoniyatlar ochadi. Shu bois O‘zbekiston 2019-yildan bu 
xalqaro tuzilmaga a’zolik jarayonini yangidan boshlagan edi. O‘tgan davrda bu maqsad sari dadil qadamlar 
qo‘yildi. Kelgusi uch yilda tayyor mahsulot eksportini 2 baravar oshirishni reja qilinayapti. Bunga erishishning 
birdan bir yo‘li JST a’zo bo‘lish, deya ta’kidlagan edilar. Bu 164 ta davlat bilan adolatli savdo tizimini yo‘lga 
qo‘yish va barqaror bozorlarni yaratish imkonini beradi. Shu paytgacha Jahon savdo tashkilotiga a’zo 50 
dan ziyod davlatlar bilan ikki tomonlama muzokaralar olib borildi. Bu jarayon bo‘yicha joriy yilning mart oyida 
Jahon savdo tashkilotida ishchi guruhning oltinchi yig‘ilishi o‘tkazildi. Jahon savdo tashkilotining bitimlaridan 
kelib chiqib, milliy qonunchilikni unga uyg‘unlashtirish, tartib va standartlarni xalqaro talablarga moslashti-
rish zarur. Buning uchun xorijiy konsultantlarni jalb qilib, ishchi guruhlarni shakllantirish, barcha vazirliklar 
va elchixonalar bilan tizimli ishlash kerak bo‘ladi. Umuman ushbu moliyaviy tashkilotning ustaviga nazar 
soladigan bo‘lsak, 10 dan oshiq normativ huquqiy bitim talablari mavjud.

Barcha a’zo davlatlar mazkur tashkilot ustavidagi talablarni bajarishi majburiy sanaladi. A’zo bo‘lgan 
ushbu davlatlar o‘zlarining milliy qonunchiligini mazkur talablarga muvofiqlashtirishi lozim bo‘ladi. Shuni 
alohida ta’kidlashni xohlardim, dunyo savdo aylanmasining 98 foizga yaqini aynan Jahon savdo tashkilo-
tiga a’zo davlatlar hissasiga to‘g‘ri keladi. Endi savolingizning asosiy mazmuniga keladigan bo‘lsak, bir-
inchidan, dunyo ning eng rivojlangan davlatlari bilan adolatli savdo tizimini yo‘lga qo‘yish va barqaror savdo 
bozorlarini yaratish imkonini beradi. Ikkinchidan, tadbirkorlarimiz uchun kafolatli va xavfsiz xalqaro yo‘lak-
lari ochiladi. Tashkilotga a’zo xorijiy davlatlar bilan imtiyozli savdo sotiq-maydoni yaratiladi. Yuqori sifatli 
jahon standartlariga mos raqobatbardosh mahsulotlar ishlab chiqarish asosida jahon bozorlarida o‘z o‘rniga 
ega bo‘ladi. Uchinchidan, uning zamirida iqtisodiy manfaat turadi. Ya’ni to‘siqlarsiz o‘zaro mahsulot ayir-
boshlashga erishiladi va tovar ayirboshlanishi yuksak texnologiyalarning qo‘llanilishi hamda rivojiga hissa 
qo‘shadi. To‘rtinchidan, xalqning turmush darajasini yaxshilanishi kuzatiladi, aholining sifatli mahsulot iste’mol 
qilish sabablari vujudga keladi.  Beshinchidan, eksport qilinayotgan mahsulotlar hisobiga milliy mahsulotlar 
tannarxi tushirilishiga xizmat qiladi. Oltinchidan, lokal ishlab chiqarish hajmini oshib, budjetga tushumlar 
ko‘payadi, geoiqtisodiy liberallashuvi mamlakat va alohida vatandoshlarimizning daromadlarini oshiradi. Yet-
tinchidan, mehnat bandligi va kambag‘allikning qisqarishiga olib keladi. 

Y O‘zbekiston uchta davlat bilan Jahon savdo tashkilotiga a’zo bo‘lish bo‘yicha muzokaralarni qariyb yakun-
layapti. Ishchi guruh tarkibiga jami 47 davlat kiradi, 31 davlat bilan faol muzokaralar olib borilmoqda. O‘zbeki-
ston uchta davlat bilan JSTga kirishi bo‘yicha muzokaralarni amalda yakunladi. Ularning barchasi dastlab tovar 
va xizmatlar bozoriga kirish bo‘yicha muzokaralar olib borish istagini bildirgan. Hozirda 31 davlat bilan muzo-
karalar olib borilmoqda. Ulardan uchta davlat bilan muzokaralarni yakunlagan. Aprel oyi boshida Toshkentda 
bo‘lib o‘tgan Savdo-iqtisodiy hamkorlik bo‘yicha O‘zbekiston–Gruziya hukumatlararo komissiyasining 9-yig‘il-
ishida Gruziya va O‘zbekiston o‘rtasida JSTga qo‘shilish doirasida tovar va xizmatlar bozoriga chiqish bo‘yicha 
ikki tomonlama muzokaralarni yakunlash to‘g‘risida bayonnoma imzolangan. Shu tariqa Gruziya O‘zbekiston 
bilan bu boradagi muzokaralarni yakunlagan birinchi davlat bo‘ldi. Joriy yilning mart oyi o‘rtalarida Jenevada 
O‘zbekistonning JSTga a’zo bo‘lishi bo‘yicha ishchi guruhining oltinchi yig‘ilishi bo‘lib o‘tgan. Bugungi kunda 
savdo rejimi va majburiyatlar yuzasidan muzokaralar olib borilmoqda. O‘zbekistonning JSTga a’zo bo‘lishining 
aniq sanasini aytish qiyin, chunki bu jarayon murakkab va tashkilotning har bir a’zosi bilan muvofiqlashtirishni 
talab qiladi. 

 A’zo bo‘lishlikning o‘zi nomzod mamlakatlar milliy institutsionallashgan infratuzilmalarini ancha kuchay-
tirishlariga zarurat paydo qiladi. Nomzod mamlakatlarning aksari kirish haqida bayonot berganlaridan so‘ng-
gina mazkur maqsadlarga mos inson va moliya resurslari yetarli darajada rivojlanmaganligi haqida xulosaga 
keladilar. Pirovardida bu omillarni rivojlantirishga yillar kerak bo‘ladi. Mazkur yo‘nalishlarni hosil qilishni tizimli 
amalga oshirib boradilar. Mamlakatlar tomonidan talab qilingan institutlarni joriy etish, inson resurslarini tako-
millashtirish va muvofiqlashtirish hamda boshqarish shakllarini yaxshilash chora-tadbirlari ishlab chiqish lozim 
bo‘ladi. Shuningdek, bu ishda xalqaro hamjamiyatning keng qamrovli va obyektiv yordamiga muhtoj bo‘ladilar. 
Shubhasiz, Yevropa Ittifoqi o‘zga donorlar qatorida, O‘zbekistonga mazkur vazifalarni ijobiy hal etilishida SRSPS 
2 va boshqa loyihalar asosida strategik maslahatchi, texnik ko‘mak, malaka oshirish va boshqa amaliyotlarni 
berish orqali yordam ko‘rsatib kelmoqda. Davlatimiz rahbarining Oliy Majlis va xalqimizga Murojaatnomasida 
tashkilotga a’zo bo‘lish bo‘yicha barcha asosiy muzokaralarni 2023-yil oxirigacha yakunlash, shuningdek, milliy 
qonunchiligimizni JST qoidalari va me’yorlariga muvofiqlashtirish, Tashkilot ustavi talablariga mos yangi stan-
dartlarni joriy qilish bo‘yicha ishlarni jadallashtirishga doir kompleks chora tadbirlarni ko‘rish muhimligi alohida 
qayd etildi. Hozirgi kunda Mamlakatimizning mazkur tashkilotga a’zo bo‘lishi tashqi geosiyosiy va geoiqtisodiy 
siyosatning asosiy ustuvor yo‘nalishlaridandir. Kelgusida milliy iqtisodiyotimizning samarali bo‘lishi aynan shu 
omilga bog‘liq.

O‘zbekistonning tashkilotga a’zo bo‘lishining obyektiv va subyektiv zaruratlari mavjduligini esdan chiqar-
maslik kerak. Zotan yuqoridagi holatlarga muvofiq Mamlakatimizning tashqi savdo hamkorlarining aksariyat 
qismi JST ga a’zo mamlakatlardir. Shuningdek, mamlakatimizda eksport qilingan tovarlarga nisbatan yuqori 
boj stavkalari hamda notarif tartibga solish usullarini keng joriy etilishi natijasida eksport salohiyatiga salbiy 
ta’sir qiladi. Dunyodagi barcha mamlakatlar muayyan resurslarga – inson, sanoat, tabiiy, moliyaviy resurs-
lariga ega, ulardan ichki yoki jahon bozorida sotish uchun tovar va xizmatlar ishlab chiqishda foydalanadilar. 
Rivojlangan davlatlar nimani yaxshi ishlab chiqsalar shunga o‘z aktivlari va diqqatlarini qaratish orqali foyda 
olishga intiladi. Ichki bozordagi kompaniyalar uchun bu o‘z-o‘zidan ro‘y beradi. Biroq bu masalaning bir tomoni. 
Masalaning ikkinchi tomoni bu – dunyo bozori. Ko‘pchilik kompaniyalar bozor qanchalik katta bo‘lsa samarali 
faoliyat ko‘rsatish va ko‘proq iste’molchilarga erishish rejasidagi keng miqyosli imkoniyatlarga ega bo‘lishlarini 
tan oladilar. Boshqacha aytganda, tovar va xizmatlarni cheklamaydigan savdo siyosati sifatli dizayndagi va 
eng yaxshi narxlardagi eng sifatli mahsulot ishlab chiqarishni rag‘batlantiradi. Davlatlarning bu tashkilotga a’zo 
bo‘lish jarayoni o‘rtacha 8–10 yil, ba’zi davlatlar uchun esa 10–15-yilni tashkil etadi. Mamlakatimiz 1995-yilda 
ariza topshirgan bo‘lishiga qaramasdan, faqat 2017-yildan boshlab, ijobiy siljish bo‘la boshladi. Dunyoning 
rivojlangan davlatlari AQSh, Xitoy, Yaponiya, Yevropa davlatlari JSTdan unumli foydalana oladi. O‘zbekiston 
ham bu imkoniyatlardan to‘liq foydalana olmasligi ularning umumiy resurslariga borib taqaladi. MDH davlatlari 
ichida Rossiya Federatsiyasi 19 yillik kutishlardan keyin 2012-yilda a’zo bo‘lishga erishgan. Qirg‘iziston 1998-
yilda, Tojikiston 2012-yilda, Qozog‘iston esa 2015-yilda a’zolikka qabul qilindi. Tojikiston Prezidenti Emomali 
Rahmon JSTga a’zolikni “energetika mustaqilligiga erishish va aholini oziq-ovqat bilan ta’minlash” sari tash-
langan muhim qadam, deb izohlagan. Ammo bu jarayon o‘z o‘zidan oson kechadi, degani emas. Demak, 
hukumat birinchi navbatda mahalliy kompaniyalarni himoya qilishga qaratilgan jiddiy tadbirlarni ishlab chiqishi 
kerak bo‘ladi. Agar Xitoy davlatini misol qiladigan bo‘lsak, Xitoy 15-yillik murakkab jiddiy muzokaralar olib bor-
gandan so‘ng, mazkur kelishuvlar asosida 2001-yil 11-dekabrda tashkilotga 143 a’zo bo‘lgan edi.  Biroq huku-
matga bu borada qator og‘ir va mashaqqatli talablarni ilgari surgan. Tariflar masalasida uni pasaytirish, Amerika 
kompaniyalari uchun zarur bo‘lgan sanoat mahsulotlari tariflarini 25 foizdan 7 foizgacha qisqartirish, fermerlari 
uchun esa zarur bo‘lgan qishloq xo‘jaligi mahsulotlari narxini 31 foizdan 14 foizgacha kamaytirish, moliya bank 
yo‘nalishi, sug‘urta, telekommunikatsiya va ijtimoiy kasbiy xizmatlar kabi muhim sohalardagi qator tarmoqlarni 
keng miqyosda imkoniyatlar yaratish, yrik olamshumul islohotlar olib borish, demokratik islohotlar o‘tkazish, 
Mamlakatda faoliyat yuritayotgan xorijiy kompaniyalardan baryerlarni olib tashlash shular jumlasidandir.

YMuzokaralarning yakuniy bosqichida Mamlakatga eksportni rejalashtirish va eksport-import rejalarini 
amalga oshirish siyosatini rejalashtirish tizimini bekor qilish, tashqi savdo rejimining shaffofligi, ruxsatnoma va 
kvota tizimini liberallashtirish, davlat xaridlari bozori, xorijiy ishbilarmonlarga ichki bozor xizmatlaridan foydala-
nishni erkinlashtirish, eksport subsidiyalarini olib tashlash hamda agrar sohani himoya qilish. Shulardan xulosa 
qilsak, mamlakatimiz zimmasida ham JST tomonidan iqtisodiy va siyosiy ochiqlikni ta’minlash, eksport-import 
va boshqa iqtisodiy tizimlarda rejalashtirishdan voz kechish, qishloq xo‘jaligi va sanoat mahsulotlarini import 
qilish bo‘yicha davlat monopoliyasini bekor qilishi zurur. Zotan, Xitoy va boshqa yirik davlatlar bu shartlarni 
qabul qi lishni davr zarurati, geoiqtisodiy qoidani hurmat qilish, deb tushungan. Oziq-ovqat mahsulotlarini 
eksport qilish borasida xalqaro integratsiyalashuv jarayonlarining kuchayishi mahalliy ishlab chiqaruvchilardan 
jahon bozorlariga kirib borish uchun ma’lum bilim va ko‘nikmalar hamda ishonchli axborotlar kanallariga ega 
bo‘lishni talab etadi. Shuningdek, Mamlakatimizning Jahon savdo tashkilotiga a’zo bo‘lishi yuzasidan yakuniy 
muzokaralar olib borilayotgan bir paytda qishloq xo‘jaligi tovar ishlab chiqaruvchilarini davlat tomonidan 
qo‘llab-quvvatlash tizimini JST talablariga mos holga keltirish muhim vazifalardan sanaladi. Chunki JSTga a’zo 
bo‘lib kirish yuzasidan o‘tkazilayotgan ikki va ko‘p tomonlama muzokaralarda a’zolikka nomzod mamlakatning 
qishloq xo‘jaligini tartibga solish va qo‘llab-quvvatlash borasidagi siyosati chuqur o‘rganib chiqiladi va muzo-
karalarning markazida bo‘ladi. JSTga a’zo bo‘lib kirishda qishloq xo‘jaligini tartibga solish bo‘yicha xorijiy mam-
lakatlar tajribalarini har tomonlama va chuqur o‘rganish hamda ulardan mamlakatimizning sharoitiga moslab 
unumli foydalanish masalalari muhim ahamiyat kasb etadi. JSTga a’zo mamlakatlarda qishloq xo‘jaligi tovar 
ishlab chiqaruvchilarini qo‘llab-quvvatlash tadbirlariga qo‘yiladigan talablar “Qishloq xo‘jaligi bo‘yicha bitim” 
bilan tartibga solinadi. JST doirasida amal qiluvchi mazkur bitimda qishloq xo‘jaligini ichki qo‘llab-quvvatlash 
tadbirlari uch toifaga ajratiladi: bozorlarga kirib kelishni tariflar va notarif choralar orqali tartibga solish, mahalliy 
tovar ishlab chiqaruv chilarni qo‘llab-quvvatlash va eksport subsidiyalari. Mamlakatimizning tashqi savdo ham-
korlarining aksariyat qismi JSTga a’zo mamlakatlar ekanligi va bu davlatlar bilan savdo-iqtisodiy aloqalarda 
O‘zbekiston uchinchi davlat sifatida e’tirof etilishi, mamlakatimizdan eksport qilingan tovarlarga nisbatan yuqori 
boj stavkalari hamda notarif tartibga solish usullarining keng joriy etilishi mamlakat eksport salohiyatiga ta’sir 
etishi. O‘zbekiston Res publikasining xalqaro savdo qoidalarini ishlab chiqishda ishtirok etmasligi va shu sababli 
tashqi savdo munosabatlarida muntazam ravishda boshqa davlatlarning diskriminatsion siyosati qoidalariga 
duch kelishi kabilardir. O‘zbekiston Respublikasi JSTga qo‘shilish uchun uning kamida 15 ta bitimlarida aks 
ettirilgan maj buriyatlarni bajarishni o‘z zimmasiga olishi talab qilinadi. Shu bilan birga, JST bitimlari keng qam-
rovli va murakkabdir, chunki ular keng doirada jahon savdosi masalalarini qamrab oluvchi yuridik hujjatlar 
hisoblanadi. Barcha bitimlar negizida a’zo mamlakatlar iqtisodiyotini rivojlantirishga qaratilgan quyidagi funda-
mental tamoyillar yotadi jumladan:

Kamsitishlarsiz savdo tamoyili. Mamlakat o‘z savdo sheriklari hamda mamlakat va xorijiy tovarlar, xiz-
matlar va shaxslar o‘rtasida diskriminatsiya o‘tkazmasligi kerak.

Savdo to‘siqlarini bartaraf etish tamoyili. Muzokaralar o‘tkazish orqali mavjud savdo to‘siqlarini asta-
sekin bartaraf etish.

Prognoz qilinadigan savdo tamoyili. Xorijiy investorlar, kompaniya va hukumatlar savdo to‘siqlari (jum-
ladan tariflar, notarif to‘siqlari va boshqalar) asossiz joriy etilmasligiga ishonch hosil qilishlari shart va bozorni 
erkinlashtirish majburiyatlari JST zimmasida bo‘ladi

Raqobatbardoshlikni takomillashtirish tamoyili. JST qoidalari eksportni subsidiyalash va demping kabi 
“adolatsiz” faoliyatlariga to‘sqinlik qiladi.

Etarli darajada rivojlanmagan davlatlar uchun qulay shart-sharoitlar tamoyili. Yetarli darajada rivoj-
lanmagan, o‘tish davrida bo‘lgan davlatlarga maxsus rejimlar taqdim etiladi.

Savdoni tarif usullari bilan tartibga solish tamoyili. Bu tamoyil JSTga a’zo davlatlar tashqi savdosini 
tartibga solishda notarif usullarni qisqartirib yoki yo‘q qilib, ko‘proq boj tarifi orqali tartibga solishga asoslanishni 
talab etadi.

Savdo siyosatining halolligi tamoyili. Ushbu tamoyil davlatlararo savdo munosabatlarida nosog‘lom 
raqobatni inkor etib, sog‘lom raqobat asosida oldi-sotdi operatsiyalarini amalga oshirishga undaydi.

Savdo kelishmovchiliklarini konsultatsiya va muzokaralar yordamida hal etish tamoyili. JSTga 
a’zo mamlakatlarning o‘zaro savdo-iqtisodiy munosabatlarida yuzaga keladigan har qanday kelishmovchiliklar 
faqatgina tinch yo‘llar bilan, muzokaralar orqali hal etiladi.

Yuqorida ko‘rsatilgan barcha tamoyillarga tashqi savdo bilan bog‘liq to‘siqlarni bartaraf etish, davlatlarda 
ishlab chiqarilgan tovarlar bo‘yicha adolatli raqobat muhitini shakllantirish, rivojlanmagan, o‘tish davrida bo‘lgan 
davlatlarga har jihatdan qulaylik berish ustuvor maqsad etib belgilangan. 

Aksariyat manbalarda Jahon savdo tashkilotining yuqoridagi afzallik tomonlari bilan birga, uning bir nechta 
kamchiliklari ham bor, degan fikrlar mavjud. Tashkilot faoliyati bo‘yicha xalqaro ekspert Yovan Yekich o‘zi-
ning taqdimotlarida ushbu tanqidiy fikrlarning ayrimlari to‘g‘ri emasligini ma’lum qildi. Masalan, keng tarqa-
lgan fikrlardan biri bu tashkilotga a’zo bo‘lgandan keyin import tariflari (boj)ning avtomatik ravishda pasayishi 

Y bilan bog‘liq. Ekspertning fikricha, aslida unday emas. Chunki bunday pasayish hamma tovarlar uchun tatbiq 
etilmaydi. Agar hozirgi paytda O‘zbekiston Respublikasi tashqi iqtisodiy faoliyat tovarlar nomenklaturasida 
11295 nomdagi tovarlar mavjud bo‘lsa, ularning har biri bo‘yicha alohida muzokaralar olib boriladi. Maqsad – 
ta’sirchan tovarni aniqlash. Ya’ni shunday tovarlar borki, ularning boj stavkalari muayyan davlat iqtisodiyotiga 
hech qanday salbiy ta’sir qilmaydi. Ikkinchidan, qishloq xo‘jaligi mahsulotlari uchun subsidiya taqiqlanmagan, 
ammo a’zolikka qabul qilinishi jarayonida kelishilgan miqdordan oshmasligi lozim. Kichik davlat huquqi katta 
davlatlar huquqiga nisbatan kamroq ekanligi ham haqiqatga to‘g‘ri kelmaydi, chunki har bir davlat teng ovozga 
ega va qarorlar kelishuv asosida qabul qilinadi. Har qanday davlat JST rahbar organining qarori o‘z manfaatiga 
mos kelmaydigan bo‘lsa, uni inkor qilishi mumkin. Tashkilot tarixida bunday holatlar kuzatilgan. Shuningdek, 
tashkilotda kam rivojlangan va rivojlanayotgan mamlakatlarga yordam berish mexanizmi sifatida taraqqiyot 
dasturi mavjud bo‘lib, mazkur yo‘nalishdagi choralardan ko‘zlangan maqsad barcha a’zo mamlakatlar man-
faati ni himoya qilishga qaratilgan.

Makroiqtisodiy va hududiy tadqiqotlar instituti ekspertlari JSTga a’zo bo‘lish dunyo mamlakatlari iqtisodi-
yotiga qanday ta’sir etganini tahlil qildi. Bunda JST ga 1990-yildan keyin a’zo bo‘lgan 15 ta rivojlanayotgan 
mamlakatlar eksport va importi, YaIMning o‘sishi, inflyatsiya, ishsizlik, to‘g‘ridan to‘g‘ri xorijiy investitsiyalarning 
YaIMdagi ulushi va ishlab chiqarish sanoatining YaIMdagi ulushi kabi makroiqtisodiy ko‘rsatkichlaridagi o‘zga-
rishlar o‘rganildi. Ma’lum bo‘lishicha, ushbu 15 ta mamlakatdan 12 tasida eksportning, 10 tasida esa YaIMning 
o‘sish sur’ati tezlashgan. 12 tasida inflyatsiya sekinlashgan va 10 tasida ko‘rsatkichlar ko‘lami oshgan. Bangla-
desh, Gonduras, Turkiya va Kamerunda ko‘pchilik yo‘nalishlar bo‘yicha ijobiy natija kuzatilgan. Shu bilan birga, 
salbiy tendensiya hisoblangan ishsizlik darajasi 15 ta mamlakatdan 10 tasida oshgan. Masalan, Bangladeshda 
ishsizlik 2,3%dan 3,5%ga, Gondurasda 3,4%dan 4,4%ga, Qirg‘izistonda 6,8%dan 8,7%ga oshgan. Ushbu 
mamlakatlarning 2 tasida ishlab chiqarish sanoatining YaIMdagi ulushi oshgan bo‘lsa, 6 tasida kamaygan. 
Shuningdek, tashkilotga a’zo bo‘lgan Qozog‘iston, Turkiya va Gruziyaning makroiqtisodiy ko‘rsatkichlaridagi 
o‘zgarishlar JSTga a’zo bo‘lmagan shunday mamlakatlardagi o‘zgarishlar bilan qiyoslandi. Natijalarga ko‘ra, 
sezilarli ijobiy o‘zgarish faqat eksport va importda kuzatilgan. Qolgan yo‘nalishlardagi ko‘rsatkichlar deyarli farq 
qilmagan. Masalan, Qozog‘iston JSTga a’zo bo‘lgandan keyin ishsizlik darajasi 5,3%dan 4,9%ga pasaygan. 
Ozarbayjonda ham aynan shu davrda 5,2%dan 4,9%ga kamaygan, O‘zbekistonda esa 5%dan 5,6%ga oshgan.

Tahlil natijalariga ko‘ra ekspertlar O‘zbekiston uchun quyidagi tavsiyalarni beradi: tashqi dunyo bilan erkin 
raqobatlasha oladigan ishlab chiqarish sohalarini tanlab olish va ularni uzoq muddatli rivojlantirish rejasini 
ishlab chiqish. Uzoq muddatli samarali sanoat strategiyasini shakllantirish (masalan, Yevropa Ittifoqi o‘z sanoat 
siyosatining asosiy tamoyillarini belgilab qo‘ygan). Korxonalarning tashqi raqobatga bardoshlilik ko‘rsatkichi 
bo‘yicha doimiy ravishda o‘zini-o‘zi monitoring qilib borishiga turtki beruvchi mexanizmlarni qo‘llash. 

Xulosa o‘rnida aytish mumkinki, JST dunyodagi eng yirik xalqaro iqtisodiy tashkilot bo‘lib, unga dunyoning 
98 foiz iqtisodiga ega davlatlar a’zo bo‘lganligi bu jarayon zamon talabi ekanligini bildiradi. JSTga a’zo bo‘lish-
ning o‘ziga yarasha tashqi bozorga erkin chiqish, arzon xom ashyolar importi kabi muhim afzalliklari mavjud. 
Shu bilan birga, a’zo bo‘lish jarayoni uzoq vaqt sarf etiladigan jarayondir. 1994-yilda boshlanib to‘xtab qolgan, 
2016-yildan keyin amalga oshirilgan keng ko‘lamli ijtimoiy-iqtisodiy islohotlardan so‘ng a’zolikka kirish jarayoni 
qayta tiklanganligi yaxshi imkoniyat. 2000-yildan boshlanuvchi Xalqaro savdo markazining “O‘zbekistonning 
JSTga kirishiga ko‘maklashish” bo‘yicha besh yillik loyihasi ushbu maqsadlar uchun xizmat qiladi. Shuningdek, 
erkin savdo muhitida raqobat va salohiyatni saqlab qolish, sanoat va xizmat ko‘rsatish sohasida eksportga 
yo‘naltirilgan loyihalarni yaratish orqali tarmoq tadbirkorlik tashkilotlari va xususiy sektorni tayyorlash zaruriyati 
mavjud. Yangi O‘zbekistonning Taraqqiyot Strategiyasidagi III asosiy ustuvor yo‘nalishi doirasida BMT Barqaror 
rivojlanish maqsadlarining asosiy maqsadlarini, ya’ni eksportga yo‘naltirilgan iqtisodiyot, gender tengligi va 
boshqa ijtimoiy institutlar tashkil etish hamda shaffof savdo tizimini tashkil qilish vazifalarini hisobga olish zarur. 
Umuman olganda, JSTga a’zo bo‘lish O‘zbekistonning jahon iqtisodiyotiga to‘liqroq integratsiyalashuviga, 
savdo amaliyotini yaxshilanishiga va iqtisodiy rivojlanishga yordam beradi. 

